
“Yer üzündə gördüyümüz hər şey 
qadının əsəridir”. 
Mustafa Kamal Atatürk tərəfindən 
deyilmiş bu dəyərli sözlər, doğ-
rudan da, qadının cəmiyyətdəki 
önəmli rolunu bir daha təsdiqlə-
yir. Heç kəsə sirr deyil ki, dün-
yada qazanılan bir çox uğurların 
arxasında çox güclü bir qüvvə 
dayanır – QADIN. Çünki öz adını 
tarixə yazdırmış liderləri də dün-
yaya gətirən, onu yetişdirib, uğur-
lar qazanmasına yol açan da elə 
qadınlardır. Həmişə “zərif məx-
luqlar” deyə çağırılıb, heç zaman 
bu “zərif”liyin yerini “zəif”liyə 
buraxmayan qadınlar...
Zaman-zaman amansız savaşları 
belə dindirməyə qadir olan qadın-
lar bəzən də ən böyük xoşbəxtlik-
lərin ardındakı gizli qəhrəmanlar-
dır. Ona görə də qadınların artıq 
ictimai həyatımızın hər bir sahə-
sində yer alması çox sevindirici-
dir. İstər siyasət, istər idarəçilik, 
istər hüquq, istər səhiyyə, istərsə 
də digər sahələrdə artıq rast gə-
linən çoxsaylı qadın imzaları da 
onların qazanılan uğurların əsas 
qəhrəmanlarından olduğunu bir 
daha təsdiqləyir. 
Dünya əhalisinin, demək olar ki, 
yarısından çoxunu qadınlar təşkil 
edir. Təkcə bu fakt belə qadının 
cəmiyyətin, insanların maariflən-
məsindəki rolunu əks etdirməyə 
kifayətdir. Sadəcə nəzər salmaq 
yetər ki, cəmiyyətin qadının ma-
ariflənməsinə, xüsusilə təhsilli 
və bilikli qadına nə qədər ehtiyac 
duyduğunu görə bilək. Çox za-
man sadəcə evdə, mətbəxdə və ya 
bağda qarşılaşdığımız qadınlar, 
axı, həm də ölkəmizin yaşadığı 
Böyük Vətən müharibəsində arxa 
cəbhənin əsas qüvvələrindən ol-
muşlar. Ona görə də bu böyük 
“potensialın” maarifdə, təhsildə 
rolunun artırılması, əlbəttə ki, çox 
önəmlidir. Çünki doğulan andan 
alışdığımız, bəzən də ərköyünlük-
dən irəli gələn hər şıltaqlığımıza 
dözən ana nəvazişindən sonra ilk 
ayaq açdığımız məkan olan mək-
təbdə də bizə ilk qiymət verən elə 

müəllimlər olur. O müəllimlər 
ki, məhz onların sayəsində biz-
də elmə, təhsilə, bilik öyrənməyə 
maraq oyanır. Hətta bəzən müəl-
limlik sənətinə dərin hörmət, bu 
hörmət və ehtiram sahibinə isə 
əbədi sevgi... Bir zamanlar 190 
saylı məktəbin direktoru olmuş 
Sona Tağıyeva kimi...
Hələ sağlığında əfsanəyə çevril-
miş müəllimlərdən olan Sona Ta-
ğıyeva haqqında çox yazmaq, sa-
atlarla danışmaq olar. Çox gənc 
yaşlarında 190 saylı məktəbə di-
rektor təyin edilən Sona müəllimə 
altmış ilə yaxın bir müddətdə bu 
məktəbə direktorluq etmişdir. Öz 
sənətinə vurğunluğunu bu təhsil 
müəssisəsindəki zəhmətkeş və gər-
gin fəaliyyəti, doğma balaların ma-
ariflənməsi uğrunda mübarizəsi 
ilə nümayiş etdirən Sona müəllimə 
nəinki öz dövründə, elə indi də bir 
nümunə olaraq qalmaqdadır.
1941-1945-ci illər müharibəsinin 
öz ağırlığı ilə həyatımızın hər bir 
sahəsinə ciddi zərbələr vurduğu 
bir dövrdə məhz bu qadın əv-
vəllər hərbi hospital olan binada 
məktəb yaradılması kimi çətin bir 
vəzifəni öz üzərinə götürmüşdür. 
Əlbəttə, öhdəsindən də uğurla 
gəlmişdir. Sona Tağıyeva heç bir 
işin çətinliyindən qorxmayan, cə-
miyyət üçün faydalı olacaq hər bir 
işə ürəklə yanaşan insanlardan, 
müəllimlərdən idi. Yaxınları da 
onun haqqında xatirələrini bö-
lüşərkən bu məktəbin yaradılma-
sı işinə onun necə böyük ürəklə 
yanaşdığını Sona müəllimənin öz 
sözləri ilə belə qeyd edirlər: “Hər-
bi hospitallar üzdə olan, görünən 
yaraları sağaltmışdı, biz ziyalılar 
isə daha dərində, ürəklərdə olan 
gözəgörünməz qəlpələri təmiz-
ləməli, mənəvi sağlamlıq ab-ha-
vası yaratmalı idik”.
Sona Tağıyeva bu məktəbin ona 
həvalə edilməsi ilə bağlı xatirələ-
rində qeyd edirdi: “Məni rayon 
xalq maarif şöbəsinə çağırıb, tam 
ciddiliklə dedilər: madam ki, in-
kişaf yaratmaq istəyirsiniz, budur, 
imkan veririk, yeni təsis edilən 190 

nömrəli məktəbi sizə tapşırırıq. 
Buyurun, işləyin, qurun, yaradın”. 
O isə özünün bütün bacarığı və 
peşəsinə duyduğu dərin məhəb-
bətlə işlədi, qurdu və yaratdı, özü 
də, demək olar ki, heç nədən... 

Təbii ki, köhnə hospitaldan yeni 
məktəb yaradılması çox çətin və 
məsuliyyətli bir iş idi.  Təmirə eh-
tiyacı olan boş otaqlar, alınacaq 
çoxsaylı məktəb ləvazimatları, 
açılacaq fənn kabinetləri, laborato-
riyalar... Lakin Sona müəllimə bu 
işin də öhdəsindən uğurla gəlmə-
yi bacardı. O, ordan-burdan parta, 
stul taparaq, məktəbdə nizam-in-
tizam, səliqə-sahman yaratdı. 
Məhz Sona xanımın müdrik fəa-
liyyətinin nəticəsidir ki, sonralar 
bu məktəb respublikanın nü-
fuzlu təhsil ocaqlarından birinə 
çevrildi. Əbəs yerə deyil ki, 190 
nömrəli məktəbə “Sona xanımın 
məktəbi” deyirdilər.
Sona Tağıyeva hər zaman uşaqla-
ra qayğı və sevgi ilə yanaşmışdır. 
Bəlkə də bu sevginin təzahürü 
idi ki, onlar da bu məhəbbəti hiss 
edir, ona cavab verirdilər. O, özü 
də hər zaman qeyd edirdi ki, mil-
lətin tərəqqisi üçün ən vacib şərt 
onun təhsil sisteminin yaxşılaşdı-
rılmasıdır, çünki gənc nəsli saf və 

sağlam əqidəli görmək istəyiriksə,  
onlara qayğı və məhəbbətlə yanaş-
malıyıq. 
Şagirdlərə hərtərəfli bilik vermək-
dən əlavə, təlim-tərbiyə işlərinin 
də hər zaman önəmini qeyd edən 

Sona müəllimə hər bir uşağa ay-
rılıqda diqqət yetirir, onlara fər-
di yanaşırdı. Öz işinə həmişə can 
yandıran Sona xanım müəllim-
lərdən də bu diqqəti gözləyirdi. 
Çünki o, çox yaxşı müəllim və bir 
pedaqoq kimi bunsuz məktəbin 
inkişafının mümkün olmayacağı-
nı bilirdi. Hətta müsahibələrinin 
birində o qeyd edirdi: “Məktəb-
də minlərlə şagird təhsil alır. Əsl 
ustalıq, müəllimlik ondadır ki, 
hər bir uşağa ayrıca fərd kimi 
yanaşasan, onun bir şəxsiyyət 
kimi böyüməsinə, formalaşması-
na kömək edəsən. Biz buna nail 
olmuşuq və ona görə də bizim 
məktəb, bir qayda olaraq, qabaq-
cıl təcrübə məktəbi kimi tanınır”. 
Xoşbəxtlikdənmi, bəlkə də xoş 
bir təsadüfmü desəm, sonralar 
yüzlərlə şagirdin nəinki təhsil al-
masında, həmçinin şəxsiyyətinin 
formalaşmasında mühüm rol oy-
nayan Sona xanımın ilk müəllimə-
si Azərbaycan mətbuatının banisi 
Həsən bəy Zərdabinin qızı Hənifə 

xanım Məlikova olmuşdur. Çox 
yüksək ali insani keyfiyyətlərə 
malik olan, hər zaman özünün və 
qarşısındakının şərəf və ləyaqətini 
gözləyən Hənifə xanım haqqında 
Sona Tağıyeva öz xatirələrində ya-
zırdı: “Mənim pedaqoji fəaliyyəti-
min özülü həmin ibtidai məktəb-
də qoyuldu. O, bizə ilk sinifdən 
yazıb-oxumağı, qələmi necə tut-
mağı öyrətməklə yanaşı, həmçinin 
şəxsiyyət bütövlüyünün müqəd-
dəsliyinə inam yaratdı. Bunsuz 
bütöv insan kimi yetişmək müm-
kün deyil”. Hənifə xanımın Sona 
Tağıyevada, Sona xanımın isə dərs 
dediyi, öz pedaqoji fəaliyyəti ilə 
təsir etdiyi hər bir insanda burax-
dığı dərin izlər, yaratdığı xoş təəs-
süratlar ilə müəllimlik peşəsinin 
ülviliyi və ucalığı bir daha özünü 
göstərməkdədir. Əgər yaxşı bir cə-
miyyət, savadlı bir nəsil, gözəl bir 
gələcək görmək istəyiriksə, demə-
li, ilk olaraq Sona Tağıyeva kimi 
müəllimlərə sahib olmalıyıq.
Bütün bunlar Sona Tağıyevanın 
Azərbaycanın təhsil tarixində, 
gənc nəslin maariflənməsi uğ-
runda aparığı gərgin mübarizə-
nin, göstərdiyi misilsiz xidmətlə-
rin yalnız bir hissəsidir. Bəlkə də 
onun çəkdiyi bu zəhmətlər özü-
nün bir zamanlar təhsil ala bilmək 
üçün yaşadığı əziyyətləri başqala-
rı da yaşamasın deyə idi... Hətta o, 
özü də xatirlərində qeyd edirdi ki, 
“Ailəmizdə ilk təhsil qapısını açan 
mən oldum. Həm də uzun-uzadı 
xahişlərdən, yalvarışlardan sonra 
atam mənim məktəbə getməyimə 
icazə verdi. Çünki o vaxtlar qız 
xeylağının adam arasına çıxması 
həqarətlə qarşılanırdı”. Ailə eh-
tiyaclarının ağırlığı ucbatından 
erkən yaşlarından əmək fəaliyyə-
tinə başlayıb. Evdə böyük uşaq 
olduğundan özündən kiçik qar-
daş və bacılarının oxumasına da 
o, kömək etməli olub, gündüzlər 
işləyib, axşamlar isə oxuyurmuş...
Sona xanım nadir insanlardandır 
ki, Azərbaycanın birinci və ikin-
ci dəfə müstəqillik qazanmasına 
şahidlik edib. Sonralar o, öz xa-

tirələrində həmin illəri belə yada 
salardı: “Mən xoşbəxtəm ki, ar-
zusunda olduğum ən ülvi müka-
fatı da aldım, müstəqil Azərbay-
can Respublikasının vətəndaşı 
oldum. Bizim əvvəllər də fərəh 
doğuran günlərimiz olub, ancaq 
dünyada yaşayıb, dünya dövləti 
sayılmaq bir ürək qubarı idi”. 
Sona xanımın ömür kitabı, həyat 
və fəaliyyəti Azərbaycan maari-
finin, Azərbaycanın təhsilinin ən 
parlaq nümunəsidir, desək, yanıl-
marıq. Çünki Sona Tağıyeva nəinki 
öz gərgin və zəhmətkeş fəaliyyəti 
ilə 190 saylı məktəbi yaratdı, həm 
də özündən sonra, sözün həqiqi 
mənasında, bir müəllimlik mək-
təbinin əsasını qoydu. Çəkilən bü-
tün bu zəhmətlərin nəticəsi idi ki, 
məktəb 1966-cı ildə Qırmızı Əmək 
Bayrağı ordeninə layiq görülmüş, 
Xalq Təsərrüfatı Nailiyyətləri Sər-
gisinin birinci dərəcəli qızıl medalı 
ilə təltif edilmişdir. 
Əməkdar müəllimə fəxri adını 
almış Sona Tağıyeva isə Lenin 
ordeni, Qırmızı Əmək Bayrağı 
ordeni, Oktyabr inqilabı ordeni, 
Şöhrət ordeni kimi yüksək mü-
kafatlara layiq görülmüşdür. 
Çoxsaylı mükafatlarının olması-
na baxmayaraq, Sona xanım üçün 
hər zaman ən böyük mükafat 
onun “Sona müəllimə” deyə son-
suz rəğbət və məhəbbətlə çağırıl-
ması, ehtiram hissi ilə qarşılan-
ması idi. 
Öz yaxşı əməlləri, xeyirxahlığı ilə 
əbədi ömür qazanan, Azərbay-
can pedaqogikasında öz gərgin 
zəhməti ilə dərin izlər buraxan, 
əsasını qoyduğu gözəl ənənələrlə 
müəllim adını və peşəsini ucalar-
dan uca edən Sona müəllimə neçə-
neçə nəsillərin zəngin elm və bilik 
abidəsinin əsl memarı və qurucu-
su olmuşdur. Heç təsadüfi deyil 
ki, ümummilli lider Heydər Əli-
yev də Sona Tağıyeva ilə görüşən-
də böyük qürur hissi ilə “Mən fəxr 
edirəm ki, Sona Tağıyeva kimi 
müəllim var”, -  demişdi... 

Mətanət Hüseynova

Bu fikri Avropa Komissiya-
sının nəqliyyat və mobillik 
üzrə baş direktoru Henrik 
Hololey Azərbaycana səfə-
ri çərçivəsində yanvarın 
30-da Ələt qəsəbəsində 
yerləşən Bakı Beynəlxalq 
Dəniz Ticarət Limanı ilə 
tanışlıq zamanı deyib.
Qonağı Bakı Limanında 
gedən işlərlə tanış edən 
“Bakı Beynəlxalq Dəniz Ti-
carət Limanı” QSC-nin baş 

direktoru Taleh Ziyadov 
H.Hololeyin diqqətinə çat-
dırıb ki, yeni Bakı Limanı-
nın inşası Prezident İlham 
Əliyevin ölkənin regional 
nəqliyyat qovşağına (hab) 
çevrilməsi siyasətində mü-
hüm yer tutur. Cari ilin or-
talarında tikinti işləri bit-
məklə 12 körpüdən ibarət 
olacaq limanın yükaşırma 
qabiliyyəti 15 milyon ton 
yük, o cümlədən 100 min 

konteyner (TEU) olacaq. 
Ümumiyyətlə isə, bütün 
inşa işləri bitdikdən sonra 
liman mövcud 17 körpü-
sü ilə 25 milyon ton yük, o 
cümlədən 500 min kontey-
ner yük aşıra biləcək.
Avropa Komissiyasının 
nəqliyyat və mobillik 
üzrə baş direktoru Henrik 
Hololey yeni Bakı Lima-
nın Avropa-Asiya ticarət 
dövriyyəsində mühüm 

yer tutduğunu qeyd edib: 
“Azərbaycan Avropanın 
yaxın tərəfdaşıdır və biz 
bu tərəfdaşlığı daha da 
inkişaf etdirmək niyyətin-
dəyik. Azərbaycan Avropa 
və Asiyanı əlaqələndirən 
nəqliyyat dəhlizi və öz stra-
teji mövqeyi ilə nəqliyyat 
və logistika qovşağı kimi 
mühüm rol oynayır. Mən 
çox məmnunam ki, Avropa 
İttifaqı həm əməliyyat im-
kanlarının artırılması, həm 
də beynəlxalq logistika və 
ticarət mərkəzinə çevrilmə-
si baxımından Bakı Limanı-
nı dəstəkləyir və gələcəkdə 
də dəstəkləyəcək. 
Bu müasir liman genişlən-
miş Avropanın Trans-Avro-
pa şəbəkəsinin (TNT-T) bir 
hissəsidir”.
Baş direktor Taleh Ziyadov 
qonağın nəzərinə çatdırıb 
ki, Avropa Komissiyasının 
gündəmində vacib yer tu-
tan bağlılıq, regional ticarət 
və logistika “hab”larının 
yaradılması Bakı Limanının 
da diqqət mərkəzindədir.
Baş direktor bildirib ki, “Aİ 
və Asiya arasındakı ticarət 

dövriyyəsinin artdığını 
nəzərə alaraq, Bakı Lima-
nı bu inkişafa hazırdır, 
ticarət və xüsusən rəqəm-
sal dəhlizin yaranmasına 
töhfə verməkdədir. Li-
manda tətbiq olunmağa 
başlanan IT sistemi bütün 
əməliyyatları avtomatlaş-
dırıb, yük sahibinə onlayn 
rejimdə yükə nəzarət et-
mək, bizim ərazidəki yeri-
ni təyinetmə və sair üstün-
lüklər verir”.
2017-ci ilin yanvar ayından 
etibarən Avropa İttifaqının 
Bakı Limanının əməliyyat 
imkanlarının yaxşılaşdırıl-
masına dair dəstək layihə-
sinin icrasına başlanılıb. 
Layihə çərçivəsində Aİ-
nin Antverp, Hamburq, 
Koper və Triest kimi qa-
baqcıl limanlarına təlim 
səfərləri təşkil olunub və 
təcrübə mübadiləsi apa-
rılıb. Ümumiyyətlə, Bakı 
Limanının müasir və şəffaf 
prinsiplərə söykənən əmə-
liyyat sistemi, “yaşıl” və 
“smart” texnologiyalardan 
istifadəsi Avropa İttifaqı 
tərəfindən dəstəklənir.

SOCAR-ın 5,7 milyard dol-
lar kapitalla Türkiyənin İzmir 
şəhərinin Əliağa rayonunda, 
“Petkim” neft-kimya komplek-
sinin ərazisində inşasını davam 
etdirdiyi “Star” neft emalı za-
vodundakı 76 çənin montajı və 
test işləri tamamlanıb.
Bu barədə “SOCAR Turkey Ener-
ji A.Ş.” (STEAŞ) məlumat yayıb.
“İllik 10 milyon ton xam neft 
emal gücü olacaq “Star” neft 
emalı zavodunda xam neft ilə 
əsas və ya digər məhsulların 
saxlanması məqsədilə tikilən 
ümumilikdə 76 ədəd çənin mon-
tajı və test işləri tamamlanıb”, - 
deyə məlumatda bildirilir.
Qeyd edək ki, gündəlik 34 min 
kubmetr xam neft emal edəcək 
“Star” zavodu Türkiyənin illik 
kəsirini təxminən 1,5 milyard 
dollar azaldacaq. Zavod bu il test 
rejimində işləməyə başlayacaq. 
2018-ci ilin üçüncü rübündə za-
vodda istehsal ediləcək məhsul-
ların satışının həyata keçirilməsi 

planlaşdırılır. Zavodun tikinti 
işlərinin 96 faizi bitib. “Star” neft 
emalı zavodu bu ilin dekabr 
ayından etibarən tam gücü ilə 
çalışmağa başlayacaq.
Zavodda yerüstü boruların 98 
faizinin montajı yekunlaşıb. 
“Star” hər il 10 milyon ton xam 
neft emal edəcək. Zavodda ildə 
1,6 milyon ton nafta, 1,6 milyon 
ton təyyarə yanacağı, 4,8 mil-
yon ton az kükürdlü dizel ya-
nacağı, 700 min ton neft koksu 
və 160 min ton kükürd istehsal 
olunacaq.
Xatırladaq ki, “Star” zavodu-
nun təməli 2011-ci il oktyabrın 
25-də Azərbaycan Prezidenti 
İlham Əliyev və Türkiyə Pre-
zidenti Rəcəb Tayyib Ərdoğan 
tərəfindən qoyulub.


